
Přihotujće Knjezej puć!

december 2025

Přihotujće Knjezej puć; 
přetož hlej, Knjez přińdźe z mocu.

Jezaja 40,3

Naša cyrkej so přeměnja. We wulkich kon­
ferencach je krajna cyrkej hłownohamt­
skim a čestnohamtskim sobudźěłaćerjam 
swoje ideje wo ponowjenju cyrkwje před­
stajiła. Proces ma napismo: „Cyrkej w pře­
měnjenju – puće přihotować za to přicha­
dźace“. Štóž chce so bliže z tym zaběrać, 
namaka wotpowědne informacije na ho­
mepage sakskeje krajneje cyrkwje (www.
kirche-im-wandel.org).

Nimam ničo přećiwo změnam. Stawiz­
ny su połne přeměnjenjow, kiž su so pozi­

tiwnje wuskutkowali: narod Jezusa, refor­
macija, politiski přewrót 1989 ... 

Njetrjeba to ničo hubjeneho być, hdyž 
so wěcy změnja. Ale ja postorkuju so na 
wopodstatnjenju tuteho přeměnjenja. Ma­
my puće za to přichadźace přihotować. 
A prašam so: Što to je, štož přichadźa?

To přichadźace njeje ničo, štož sym sej 
přeprosył. Njeje ničo, štož z wjesołej myslu 
wočakuju. Přetož to přichadźace su ličby, 
daty, fakty, diagramy wo sobustawach 
a financach. A wšitke statistiki moluja ćěm­
ny wobraz našeho cyrkwinskeho přichoda. 
To ominozne přichadźace přińdźe kaž ćmo­
wa móc na nas. A za to mam puće přiho­
tować?

Přeju sej, zo by naša cyrkej hinak mysli­

ła. Cyrkej w přeměnjenju? Haj, mojedla. 
Ale ja nochcu žane puće za něšto přihoto­
wać, štož w negatiwnych statistikach na 
nas přińdźe. Wjele radšo chcu puće přiho­
tować za teho, kotryž přichadźa. Přetož to 
klinči za adwentom: Přihotujće Knjezej 
puć! (Jezaja 40,3) Nětk durje, wrota wo­
tewrće! (Spěwarske čo. 3) Z tym so tola 
wuznajemy. Wšako lěto wob lěto w našich 
wosadach a našich swójbach połni wjese­
la puć za přichadźaceho Zbóžnika přiho­
tujemy.

Kak wulkotna by strategijowa papjera 
našeje krajneje cyrkwje klinčała, hdyž by 
rěkało: „Cyrkej w přeměnjenju – puće při­
hotować za teho přichadźaceho“.

farar dr. Robert Malink

Kuzło hodowneje nocy
Lube dźěći, dźensa sym wam 
hodownu stawizničku sobu při­
njesła:
W ćichej nocy frinkoleše so sněh 
kaž drobny hwězdny proch. Na 
sewjernej kromje swěta čampa­
štej małej pinguinaj z mjenom 
Mira a Beno wćipnej po sněze. Běštej swo­
je lodźane hnězdo wopušćiłoj, dokelž bě­
štej wo wulkim poselstwje słyšałoj: Něhdźe 
bě so Jezus narodźił!

„Snano namakamoj jeho při hwězdnym 
puću?“, šćekotaše Mira a hladaše k njebju, 
hdźež so sewjerna hwězda swětlišo hač 
wšitke druhe błyšćeše.

„Abo tamle zady w skale“, namjetowa­
še Beno a nygaše z pyskom do směra swě­
ćateje prózdnjeńcy, kotraž bě z lodźanymi 
bibaskami zapowěšana.

Zhromadnje štapaštej ke skale, přewo­
dźenej wot ćicheho piskanja sněha pod 
jeju nóžkami. Z prózdnjeńcy wustupi star­
ši morž:

„Dobry wječor. Što wjedźe waju wotda­
loka ke mni?“

„Pytamoj Jezusa“, wujasni Mira, „smój 
słyšałoj, zo je so dźensa w nocy narodźił.“ 

Morž so lubje posměwkny: „Wój matej 
dobru wutrobu, to pytnu“, wón rjekny. 
„Snadź wěstej hižo, zo njeje Jezus normal­
ne dźěćatko. Wón přińdźe, zo by swět wo­
hrěwał z lubosću a ponižnosću. Dźitej 
hwězdny puć dale, na nim wěsće Jezusa 
zetkatej.“ Morž da jimaj kamjeń sobu, 
kotryž wupadaše kaž wutroba.

Pinguinaj ćehnještej nětko hišće bóle 
wćipnej a rozbudźenej dale. Hwězda so 
nad nimaj zyboleše. Běžeštej a běžeštej 
a nadobo słyšeštej zdaloka wjesołe smje­
će. Wuhladaštej městačko ze sněha, w ko­

trymž ludźo a zwěrjata mjez sobu 
dźělachu, štož mějachu.

Přećelna swójba přeprosy jeju 
do swojeho doma. Pinguinaj dó­
staštej ćopły kakaw a čerstwe ry­
by. Napjeće připosłuchaštej stawi­
znje wo dźěsću w žłobiku. Stara žo­

na powědaše: „Bóh lubuje ludźi tak jara, 
zo pósła swojeho syna, zo njeby nichtó 
sam wostał.“

Na blidźe steješe mały žłobik z drjewa. 
Mira dopomni so na wutrobu morža a po­
łoži ju do žłobika.

Nadobo wuhlada Beno jasne swětło. 
Wón wołaše: „Hladajće! Hwězda swěći syl­
nišo, hdyž smy hromadźe.“ A woprawdźe, 
ze swětła wustupi něžna postawa. Bě to Je­
zus, přewodźany wot dweju jandźelow.

„Sym tu, zo byšće wědźeli, zo 
je lubosć sylniša hač zy­
ma“, praji Jezus z cunim 
hłosom. Ludźo w 
městačku zawda­
chu sej ruce a pin­
guinaj začuwa­
štej, kak so jeju 
wutrobje šěroko 
wotewrištej.

Jezus pozběhny wutrobu z kamjenja, 
kotruž widźeše w žłobiku ležo. „Tuta wu­
troba dopomina nas na to, zo mamy jedyn 
za druheho tu być a sej mjez sobu pomhać.“

Nětkole pinguinaj Beno a Mira zrozu­
mištej: Hody su swjedźeń, na kotrymž je 
so Jezus narodźił, zo by nam pomhał a nas 
dopominał, zo móže tež w lodźanym swě­
će ćopłota nastać, hdyž sej wšitcy mjez so­
bu pomhaja.

Jako ranje schadźeše, wróćištej so pin­
guinaj do swojeho lodźaneho hnězda.

„Wěš ty, Mira“, praji Beno, hdyž so leh­
nyštej, „Jezus je kaž swětło w najćěmnišej 
nocy. Wón je přeco pola nas – tak kaž 

dźensa.“
Mira nygaše, začini 

woči a so ćople zakukli. 
Prjedy hač sej wusny, 
přišeptny hišće mjel­

čo Benej: „Wjesołe 
hody!“

Přeju wam a wa­
šej swójbje žohno­

wany a měrny ho­
downy čas.

Waša Maria 
Wirthec

Wustajeńca w Bukecach
W Bukecach wotewru składnostnje hodow­
nych wikow 5. decembra w 17.30 hodź. fo­
towu wustajeńcu w gmejnskim zarjedźe 
(Karla-Marxowa dróha 16/17) wo drasće 
ewangelskich Serbow Budyskeho kraja. Za 

to je fotograf Tilo Ae z Brandisa pola Lipska 
z Bukečanskej drastowej skupinu w před­
polu dwaj fotoshootingaj přewjedł. Wusta­
jeńca budźe poł lěta w gmejnskim za­
rjedźe widźeć.         Bukečanska Bjesada 

a drastowa skupina

Adwentnička w Budyšinje
Na druhej njedźeli adwenta, 7. decembra, 
swjeća so serbske kemše w Budyšinje 
w  Michałskej cyrkwi popołdnju w 14.30 
hodź. Po tym zhromadźi so wosada na fa­
rje k swačinje, bjesadźe a spěwanju.

Adwentny koncert w Budyšinje
Chór 1. serbskeje kulturneje brigady wu­
hotuje swój tradicionelny adwentny kon­
cert sobotu, 13. decembra, w 17 hodź. w 
Budyskej Marje-Marćinej cyrkwi. Cyłkowny 
wuměłski nawod změje Judith Kubicec. Za­
stup je darmotny, prosy so wo kolektu za 
dalše dźěło brigady.

Žiwy adwent we Wuježku
Přeprošujemy wutrobnje štwórtk, 18. de­
cembra, we 18.00 hodź. na Pawlikec sta­
tok (Wuježk čo. 25) na serbsko-němski ži­
wy adwent. Mjez druhim chcemy sej zhro­
madnje adwentne spěwy zanjesć. K temu 
přihotuje so přikusk.
Wutrobnje přeprošuje

Bukečanska Bjesada

Hodowny koncert w Róžeńće
Chór Lipa přeprošuje njedźelu, 28. de­
cembra, w 17 hodź. na swój tradicionelny 
hodowny nyšpor při swětle swěčkow do 
Róžeńčanskeje putniskeje cyrkwje. Zastup 
je darmotny. Kolekta budźe so zaso za 
dobry skutk hromadźić. Chór z Pančic-Ku­
kowa pod nawodom Jadwigi Kaulfürsto­
weje zanjese hodowne kěrluše, pěsnje 
a koledy. Přewodźeć budźe jich smyčkowy 
kwartet.

Žohnowany  
adwentny  

a hodowny čas
přeje wšitkim čitarjam, 
dopisowarjam a dobroćelam 
redaktorka  
Pomhaj Bóh

Pinguinaj Beno a Mira ducy po puću w hodownej nocy                                   Rys.: Maria Wirthec

Je to zbožo?

Hłuchoslepa zbožowna młoda holca                                                                                Foto: priwatne

Jako Johana rano woči wočini, njewidźi ni­
čo. Tež nic młowojte šlewjerje, kotrež kaž 
zawěški před woknom wisaja. Wokoło nje­
je je ćma. Kaž přeco. Tróšku chce hišće le­
žo wostać a podrěmać. Po chwilce pak ju 
nutřkowny budźak z łoža honi. Tasa z pors­
tami za dypkami na časniku a zwěsći, zo 
njeje so w času myliła. Dźensa pak njetrje­
ba so do spěcha měć, wšako je njedźela. 
A k temu hišće wosebita njedźela. W do­
mje diakonije změja popołdnju adwentnič­
ku. Na to so hižo wjeseli.

Johana njewidźi, kak słónco na mocach 
přiběra a zawěški nabok suwa. Abo tola? 
Začuwa tajke łahodne šěre swětleško, ko­
trež ju přez wokno pomajka. Wočini wokno 
a da rańši wětřik do wobliča duć. Je chě­
tro jěry, ale to jej ničo njewučini. Hłuboko 
zadycha. Předstaji sej, zo słyši šum wětři­
ka. Ale njesłyši ničo. Jenož mysle w jeje 
hłowje šumja. Wšo je ćicho. Wě pak, zo je 
swět połny zwukow. Prjedy jako dźěćo je 
zwuki słyšała. Jenož cyle słabje so na nje 
dopomina. Za to pak čuje wóń wětřika ćim 
bóle. Je sej wěsta, zo so bórze sněži. A po­
tom budźe po mjechkim sněze běhać, tež 
hdyž jón njewidźi a njesłyši. Budźe jón do 
rukow brać, kulku formować, ju kruće dźer­
žeć a pytnyć, kak mjez ćopłymi porstami 
taje. Z mokrymi porstami budźe sej woči 
rybować a sej předstajić, zo wšo to wuhla­
da, štož njewidźi. 

Tež Jakuba, kotryž bydli poschod niže 
a  kotryž ma chětro wulkej ruce. Wjetšej 
hač wona. Druhdy wostanjetaj po wječeri 
hišće w jědźerni sedźo. Potom wozmje 
Jakub jeje ruku do swojeje lěweje a z pors­
tami praweje jej do ruki powěda. Dótka so 
z kónčkami porstow jeje dłónje. Dypa abo 
šmórnje jej pismiki do ruki. Tutón wosebity 
alfabet Jakub wobknježi. Jako dźěćo njeje 
wón hišće dospołnje slepy był. Jako hłuchi 
wot poroda sem je móhł wobrysy, barby 
a  pohiby trochu spóznać. Johana trjeba 
tróšku dlěje, zo by sej słowa do myslow 
přestajić móhła. Najradšo ma, hdyž Jakub 
jeje mjeno do ruki pismikuje. Dypa najprje­
dy dwójce na kónčk srjedźaka, potom jónu 
na kónčk pjeršćenjaka, šmórnje po małuš­
ku, dypnje na kónčk palca, štož wospje­
tuje, po tym zo je na delnje zhibadło poka­
zowaka tłóčił.

Popołdnju znošuje so po jědźerni wóń 
jehliny a swěčkow. W domje za hłuchosle­
pych su so wobydlerjo a jich přewodnicy 
k adwentničce zesydali. Pódla Johany se­
dźi asistentka Manuela, kotraž jej słowa 
fararja do ruki přełožuje. „Hladajće horje 
a pozběhńće swoje hłowy, přetož waše 
wumóženje so přibližuje“ je lětsa Ochra­
nowske hesło za druhu adwentnu njedźe­
lu. Jako Johana na swojej dłóni słowo „hla­
dajće“ pytnje, so posměwkny. Za nju je 
„hladać“ kuzłarske słowo a nutřkowny wo­
braz njedocpějomneho woznama. Tola 

kak ma wumóženje pytnyć, hdyž so přibli­
žuje? A kak wone wupada? Tež to móhła, 
jeli scyła, jenož čuchać a začuwać. Snadź 
přimać a tasać, takrjec z rukomaj. Abo rě­
ka wumóženje, zo budźe hladać a słyšeć 
móc? 

Wona čuje wosebitu atmosferu popoł­
dnja. Začuwa napjatosć ruma, kotraž so 
naraz z kofejowej wónju napjelnja. Pytnje, 
kak jej Manuela kofej nalije a skibku wo­
suška na taler połoži a pytnje, kak so jeje 
Jakub z kolenom złaha dótknje. Hač wot­
pohladnje abo nic, to wona njewě. Tola ně­
kak bu jej při tym horco. Z ruku zjědźe sej 

wšědny dźeń hłuchoslepych přewodźeja. 
Jakub je před pjeć lětami do domu přišoł 
a Johana je mjeztym nimale tři lěta tu. Je­
je staršej njemóžetaj so staroby dla wjace 
wo nju starać. 

Za nětko 30lětnu bě spočatnje ćežko so 
zažiwić. Nikoho njeznaješe a wšo bě za 
nju nowe. Krok po kroku, abo lěpje wot 
ruki k ruce, wona dom a ludźi wokoło se­
bje zeznawaše. Wězo njewě, kak dokład­
nje wupadaja abo kajki hłós maja. Ale 
přez dótkanje a čuchanje sej tasajo a nu­
chajo swój swět wotkrywa. Dokładnje zna­
je wóń a ruce swojeje asistentki. K Ma­

přez mjezwočo a pytnje swojej ćopłej licy. 
Hłuboko zadycha a póčnje swačić. Wona 
wě, zo tež Jakub to runje čini a zo čaj pije, 
dokelž wo kofej njerodźi. Dźensa wonja čaj 
sylnje za cymtom.

Za Johanu a dalšich hłuchoslepych je 
zahroda při domje najrjeńši blečk, přetož 
tam přez cyłe lěto wonja. W nalěću a lěću 
je wona wosebje husto w zahrodźe, zo by 
wóń kćenjow do so srěbała. Móže kwětki 
a zela derje rozeznawać. Asistenća z wo­
bydlerjemi doma zhromadnje w zahrodźe 
dźěłaja. W nazymje su worjechi zběrali 
a w lěću lěwanćik žnjeli, zo bychu jón po­
tom do wonjatych měškow pjelnili, jako 
dar k hodam abo za wobchod diakonije. 
Płody zahrody wužiwaja tež za swójske za­
staranje. Johana wosebje rady tomatowu 
solotej z bazilikom měša. Ta słodźi tež 
Jakubej. Za wobeju je wulke zbožo, zo staj 
jedne z rědkich městnow w domje diakoni­
je dóstałoj a k temu asistentow, kotřiž 

nueli ma we wšěm dowěru. Tež susod w 
jědźerni jej pomha. Jakub a Johana staj 
najmłódšej wobydlerjej. Wón je lěto starši 
hač Johana a wo hłowu wjetši.

Jakub ju złaha postorči, wozmje jeje ru­
ku a połoži poprjančk do njeje. Johanna 
tłóči jeho ruku a so tak podźakuje. Čuje so 
derje. Wona je dźakowna za tute swětle­
ško přichilnosće. Je to zbožo? Abo hišće 
něšto druhe, štož njehodźi so domasać 
a domyslić?

Wječor w swojim bydlenčku njemóže sej 
Johana wusnyć. Mysli na kěrlušowe słowa, 
kotrež je jej Manuela do ruki přełožiła. Na 
prěnje so wona dopomina: „Nětk durje, 
wrota wotewrće, k wam přichadźa Knjez 
krasnosće.“ A dale mysli Johana na wokno, 
čerstwy powětr a rańšu wóń. Nadobo je 
jej někak tyšno wokoło wutroby. A w brjuše 
tak spodźiwnje łoskota. Najradšo chcyła 
nětko Jakubowej ruce dźeržeć a tłóčić. 
Dołho, cyle dołho.         Měrana Cušcyna

Hajenje rěče a wěry w młodych swójbach we a zwonka Łužicy (6)

Bałcarjec swójba z Budyšina
Moja dźowka Leńka poskićeše w minjenym 
šulskim lěće serbske dźěćace kemše w Mi­
chałskej cyrkwi. Jako mi wo tym powědaše, 
naspomni přeco zaso sotře, kotrejž so za­
horiće wobdźělištej. Běštej to Krystina a Mi­
lena Bałcarjec. Tež w šuli ju strowještej a so 
hižo za přichodnymi dźěćacymi kemšemi 
wobhoništej. To zbudźi mój zajim a tuž zet­
kach so w lěću z cyłej swójbu při lodowni při 
Budyskim dźiwadle a so z njej rozmołwjach.

Štó słuša k wašej swójbje?
Měrćin: Moja lubowana mandźelska rěka 
Klawdija, je 38 lět stara a dźěła w hladar­
ni za zbrašenych.
Klawdija: Mój muž rěka Měrćin, je 39 lět 
stary a dźěła w Serbskim instituće jako 
techniski sobudźěłaćer. Mamoj dwě dźow­
ce. Krystina je sydom lět a chodźi do 1. lět­
nika, Milena je dźewjeć lět a chodźi do 
3. lětnika. Wopytatej Serbsku zakładnu šu­
lu w Budyšinje.

Hdźe bydliće? 
Měrćin: Bydlimy w Budyšinje.

Kajka je wobchadna rěč doma?
Měrćin: Moja žona je Němka. Wona po­
chadźa z Marienberga w Rudnych horach. 
Ja sym Serb a pochadźam z Budyšina. Tuž 
je wobchadna rěč wot wosoby wotwisna. 
Ja rěču z dźěćimi serbsce. Dalokož móžu 
so dopomnić, njejsym jimaj nihdy němsku 
sadu prajił. Abo sym raz němsce z wamaj 
rěčał? (prašeše so swojej dźowce)
Milena: Ně, ale mama je hižo serbsce 
z namaj rěčała.
Měrćin: Jednotliwe wěcy wona serbsce 
praji. Susodka je ju na spočatku samo 
serbsce narěčała, dokelž sej mysleše, zo je 
Klawdija Serbowka. My ju wšitcy zhro­
madnje podpěramy, zo by serbšćinu lěpje 
nawuknyła.
Klawdija: Moja rěč z  dźěćimi je popra­
wom němčina ze serbskimi słowami, hdyž 
je znaju. Druhdy zašmjata so přidatnje 
dialekt Rudnych horow. To je potom skuril­
na měšeńca. Dźěsći mje pak rozumitej.

Kak nawuknjetej dźěsći serbsku rěč?

Krystina: Ja sym serbšćinu pola papy, 
w pěstowarni a w šuli nawuknyła.
Milena: Pola mje je to samsne.

Kak rěčitej mjez sobu?

Krystina: Druhdy rěčimoj serbsce a dru­
hdy němsce.
Milena: Ze serbšćinu mamy rěč, kiž telko 
ludźi njemóže. Tuž je to naša potajna rěč!
Měrćin: Přeco pak tak njeńdźe. Dopomni­
tej so na jězbu z ćahom wot Žitawy? Pře­
ćelka bě serbsce swariła, hač njemóže žo­
na pódla njeje, raz swoje „klechi“ nabok 
wzać. A žona so stupi a wotmołwi: „Móže!“ 
Wona bě Pólka a je wšitko zrozumiła.

Štó abo što pomha wamaj při kubła­
nju w serbšćinje?

Měrćin: Dawa wjele podpěrow při kubła­
nju w serbšćinje. Spytamoj rumy tworić, 
hdźež dźěći serbšćinu dožiwja. Nochce­
moj, zo słyšitej rěč jenož wot naju staršeju. 
W našim přiwuznistwje pak hewak nichtó 
wjace serbsce njerěči. Mamoj pak serb­
skich přećelow, z kotrymiž so zetkawamy. 
Druhdy dojědźemy sej tež na serbske wsy, 
zo bychmy serbske nałožki, kaž na přikład 
mejemjetanje, sobu dožiwili. To je tróšku 
łoskoćiwa wěc, dokelž přińdźemy jako cu­
zy do wjesneje zhromadnosće. Dźěsći 
móžetej pak na tute wašnje serbšćinu do­
žiwić. W Budyšinje to w samsnej měrje 
móžno njeje. Přeju sej, zo njeje za dźowce 
ničo wosebiteho mjez sobu serbować, ale 
něšto přirodneho. Hdyž w měsće wěm, zo 
dźěła we wobchodźe serbska předawarka, 
potom namołwjam jeju serbsce skazać. 
Jara spomóžne bě tež, zo je Leńka serbske 
dźěćace kemše swjećiła. To holčce docyła 
njejstej znałoj.

Kajki wliw ma wobswět na wužiwanje 
serbšćiny?

Měrćin: Kóždy čłowjek je produkt swojeje 
wokoliny. Druhdy njeje tak lochko, na při­
kład hdyž smy pola přichodneje maćerje 
w Rudnych horach. Na spočatku bě to za 
nju ćežko, zo njezrozumi što z dźěsćomaj 
rěču. Hač do dźensnišeho so druhdy na 
tym postorkuje. Serbski wobswět je wězo 
wulka pomoc. To njetrjebaja na kóždy pad 

přećeljo być. Wažne je, zo maš ludźi wo­
koło sebje, z kotrymiž móžeš serbować. W 
domje, hdźež bydlimy, bydleše spočatnje 
dalša Serbowka. To bě za holcy spomóžne 
a cyle normalnje, zo z njej serbsce rěčach­
my. Roznošowar Serbskich Nowin znaje 
jenož „Dobry dźeń“, „Božemje“ a někotre 
krótke sady, ale tak strowimy jeho serbsce.

Što poćežuje serbskorěčne kubłanje? 
Kotre pomocy byštaj sej přałoj?

Klawdija: Jako pomoc bych sej serbski 
přełožk pola Google přała. To by hišće jed­
norišo było. Dawa wšako „sotra“, štož tež 
derje dźe. Dołhodobnje je drje planowane, 
to pola Google integrować. Jako Němka 
spytam serbšćinu nawuknyć, zo bych ju 
móhła při kubłanju lěpje nałožować. Naj­
wjetša pomoc bě mi kurs serbšćiny w Serb­
skim domje pola knjeza Krawca. Sama 
serbsce wuknyć, na přikład z knihu, to ni­
čo za mnje njebě.
Měrćin: Štož poćežuje serbskorěčne ku­
błanje, je po mojim měnjenju wěsta na­
rodna liwkosć. Jako je Krystina do šule 
přišła, je naraz započała němcować, tež 
ze mnu. Sym sej potom žadał, zo ze mnu 
zaso serbsce rěči. Poprawom je w jeje rja­
downi dosć serbskich dźěći. Hdyž je to 
serbska rjadownja w serbskej šuli, tak wo­
čakuju, zo so mjez sobu serbsce rěči. To 
njeje nadawk institucije, ale staršich tych 
serbskich dźěći. Bych sej přał, zo woni 
swoje dźěći napominaja z druhimi serbski­
mi dźěćimi serbować. Wězo móža tam 
němske „Witaj“-dźěći tež rjadownju wopy­
tać. Staršim pak dyrbjało wědome być, zo 
so tu serbuje.

Ke kotrej wosadźe słušeće a hdźe 
chodźiće kemši?

Měrćin: Słušamy do Pětrskeje wosady 
w  Budyšinje a wopytamy serbske kemše 
w Michałskej cyrkwi abo w Poršicach. Na 
němske kemše chodźimy w Strowotnej 
studni. To je kompromis, dokelž přeje sej 
moja žona tróšku modernišu formu kem­
šow, kotruž tam poskićuja. Bohužel nima­
ja tam dźěćace kemše.

Kak sće doma swoju wěru žiwi? Maće 
wosebite wašnja abo rituale?

Měrćin: Hdyž je dosć časa, modlimy so do 
jědźe. K temu mamy kóstku z modlitwami. 
Dźowce je potom zwjetša předčitatej. 
Klawdija: Nětko hustodosć hižo samej 
krótke modlitwy formulujetej. Wječor holč­
ce žohnuju. Wšědny dźeń wužiwamy rady 
křesćanske dźěćace cejdeje, na přikład 
wot Sebastiana Bockwitzera abo Daniela 
Kallaucha. Hdyž so hodźi, wopytamy tež 
musicale wot Adonia, kotrež so husto 
z bibliskej wosobu zaběraja. Njedawno bě 
na přikład předstajenje w Budyšinje wo  

Měrćin a Klawdija Bałcarjecy z dźowkomaj 
Milenu a Krystinu              Foto: Katja Meyerowa

 Mójzasu, kotrež smy sej wobhladali. 
Tute musicale sej tež rady na cejdejce 
hromadźe z dźěsćomaj naposkamy. 

Kajki wliw ma wobswět na žiwjenje 
we wěrje?

Měrćin: Dźensa maš mjez ludźimi w na­
šim přećelstwje jara wšelake nastajenja 
k wěrje. Někotři docyła žadyn zwisk k njej 
nimaja a druzy su bóle angažowani w kře­
sćanstwje. 
Klawdija: Pola nas na dźěle je to tež jara 
měšane. Hdyž powědam, zo je wěra w mo­
jim žiwjenju jara wažna, je to někotrym ko­
legam cuze, byrnjež dźěłamy w diakoniji. 
Ludźo su tež překwapjeni, hdyž na přikład 
powědam, zo póńdu w mojim swobodnym 
času na koncert Alberta Freya do cyrkwje. 
Mam pak tež kolegow, kotřiž tehorunja do 
Boha wěrja. Z nimi móžu so wo tym roz­
mołwjeć, tak zo nastanje hłubša zwjaza­
nosć. Druhdy sej k motiwaciji hesło do faš­
ka na dźěle połožimy. Začuwam to jako 
něšto wosebiteho, štož wěru skrući.

W prašenjach wěry njedamy so wot 

druhich měnjenjow přejara wobwliwować. 
Tróšku komplikowana bě na přikład křćeń­
ca dźěsći před třomi lětami. Stej so samej 
za nju rozsudźiłoj. To bě mi wažne. Bych 
sej to pola mje wosobinsce tež přała. Do 
křćeńcy, jako małej dźěsći smój dałoj jeju 
w cyrkwi žohnować. Mojej staršej přeještej 
sej při křćeńcy, zo mój bratr kmótři. Wón 
pak je z cyrkwje wustupił. My smy so roz­
sudźili, zo přećeljo kmótřa. To je so potom 
tež po něšto diskusijach akceptowało. Pra­
wje přećiwo wěrje pak nichtó njeje. 

Mataj wosebity pokiw za kubłanje 
w serbšćinje abo we wěrje za druhe 
swójby?

Měrćin: Kruty rjap a woheń we wutrobje 
– to płaći za serbšćinu a za wěru.
Klawdija: Bych doporučiła, sej serbskich 
přećelow pytać, kiž dźěći sobu kubłaja. 
Hdyž kaž ja sam hišće serbsce wuknješ, je 
derje pomocne srědki wužiwać, kaž na 
přikład „soblex“. We wěrje móža druhe 
swójby z wosady podpěrować. Dźěći do­
žiwja wěru potom jako něšto normalne. Ja 

jězdźu tež rady z holcomaj na křesćanske 
kubłanske dny.

Serbske ewangelske towarstwo pře­
prošuje kóžde lěto na swójbny kónc 
tydźenja do Hainewalde. Sće so tam 
hižo raz wobdźělili?

Měrćin: Jónu smy so tam wobdźělili, před 
třomi lětami.
Klawdija: Za mnje njeje to cyle tak jedno­
rje, dokelž so tam woprawdźe skoro jenož 
serbuje. Ja potom jenož mało zrozumju. 
Snano pak to hišće raz spytamy.

Maće namjet abo přeće, kak móhła 
zhromadnosć ewangelskich Serbow 
dźěło z młodymi swójbami hišće lěpje 
podpěrać?

Klawdija: Bych sej přała, zo bychmy so 
hišće husćišo ze swójbami zetkali a wjace 
zhromadnosće měli. Za dorosćenych bych 
sej serbsko-němski bibliski kruh předstajić 
móhła.

Wutrobny dźak za rozmołwu.
Prašała so Katja Meyerowa

Powučne a zabawne serbske dźiwadło
„Won do swěta“ – to sej mnozy přeja. Po 
tym zo je Němsko-Serbske ludowe dźi­
wadło w nalěću hru z tutym titlom w Del­
njej Łužicy předstajiło, je wone nětko hor­
njoserbsku wersiju do hrajneho plana 
wzało. Njeje to dźiwadłowa hra w klasi­
skim zmysle, ale skerje rewija kołowokoło 
zapućowanja a wupućowanja. Won do 
swěta, w texaskim Serbinje potomnikow 
něhdyšich wupućowarjow wopytać, tak 
dožiwjamy serbskich dźiwadźelnikow. Pa­
ralelnje zahraja nam sceny wo wupućo­
wanju do Awstralskeje a do Ameriki před 
něhdźe 170 lětami. Esther Undisz je před­
łohu spisała a zdobom režiju wjedła. Serb­
skemu přihladowarstwu je wona hižo wot 
inscenacije „Šěrcec Hanka“ znata. Jeje 
hłowne žórło bě kniha Trudle Malinkoweje 
„Ufer der Hoffnung“, kotraž mjeztym w 
štwórtym nakładźe předleži. Hornjoserb­
ski přełožk je Měrana Cušcyna přikładnje 
wobstarała.

Kaž w klasiskej rewiji mamy tež tu con­
férenciera, lěpje prajene conférencierku. 
Korčmarka (Anna-Maria Brankačkec) wje­
dźe temperamentnje a z lochkimi šćipnjenč­
kami po jednanju. Wita dźiwadźelnikow 
wróćo z Ameriki, diriguje hrajerjow, komen­
tuje sceny a hdys a hdys posrědkuje wědu 
a zwiski. To wšo wobstara jara suwerenje. 
Tež wšitcy druzy (Julia Klingnerec, Katari­
na Krygarjec, Měrko Brankačk, Tomaš Cyž 
a Tasso Schille) su entuziastisce při wěcy. 
Přihladowarjo nimaja ćeže sćěhować, hdyž 
je hrajer na přikład raz wupućowar, potom 
wupućowanski agent a na to farar Jan Ki­
lian. Mały rekwizit abo změna w masce to 
podpěruje. Wuběrnje zanjesene live-spě­

wy (hudźba: Tasso Schille) maja wulki po­
dźěl na žiwej inscenaciji. Wězo, wosebje 
na spočatku posrědkuje so přihladowacym 
tójšto informacijow, jako njeby awtorka 
maćiznje a publikumej dowěrjała. Snano 
to tež na tym zaleži, zo su Delnjoserbja 
přewažnje do Awstralskeje wupućowali. To 
njesmědźeše w delnjoserbskej inscenaciji 
falować. Porno temu bě za hornjoserbske 
wopytowarstwo skerje wupućowanje z 
Hornjeje Łužicy pod nawodom staroluther­
skeho fararja Jana Kiliana do Ameriki za­
jimawe. Někotre wosebje jimace sceny słu­
šeja runje do tuteho dźěla – nutrnje zanje­
seny Kilianowy kěrluš „Hdyž budźemy so 
widźeć něhdy“, strachi přejězda z  choro­
sćemi a smjerću na łódźi „Ben Nevis“ abo 
na prědku łódźe z wulkimi wočakowanjemi 
zhromadźeni wupućowacy při zajězdźe do 
přistawa. Funkcionalnje z klockow a suwa­

ceju sćěnow twarjeny jewišćowy wobraz 
(wuhotowanje Tom Böhm) so wuběrnje za 
najwšelakoriše městnosće hodźeše, tež za 
spěšny přetwar. 

Někotrym drobnym wěcam sym so dźi­
wała: Na spočatku powita zastupjerka 
serbskeho marketinga publikum z „Wi­
tajće k nam!“ a „Budź chwaleny Jězus 
Chryst!“. „Pomhaj Bóh!“ njejsym słyšała, 
hačrunjež by so postrow runje tu hodźał. 
Na kóncu rozžohnowachu so hrajerjo z 
temperamentnym spěwom chwalo serb­
skosć – w jendźelskej rěči. Je to wuhlad 
na naš přichod?

Rezimej: Serbske dźiwadło je nas z po­
wučnej a zabawnej hru za šěroki publikum 
wokřewił. Derje temu, kiž ju njeje skomdźił. 
Poslednje předstajenje budźe 7. decembra 
w Sulšecach. 

Marka Maćijowa

Scena dźiwadłoweje hry wo serbskich wupućowarjach                   Foto: NSLDź/Roman Koryzna

Dźak našej redaktorce Trudli Malinkowej
W přihotach na rozžohnowanje z dołholět­
nej redaktorku Pomhaj Bóh dopomnich so 
na rozmołwu něhdźe před měsacom z do­
brej znatej z Noweho Wuježka, kotraž je 
hižo wjele lět swěrna čitarka Pomhaj Bóh. 
Wona mi praji – a myslu sej w mjenje cyłe­
ho čitarstwa –, kak jara so wona kóždy 
měsac na Pomhaj Bóh wjeseli a zo sej jón 
přeco wot prěnjeje hač do poslednjeje 
strony přečita. A potom wona mi hišće 
praji: „To je tola naše.“ 

Ja sej myslu, zo je to najwyša chwalba, 
kotruž móžeš wot čitarstwa dóstać, hdyž 
so wone tak jara z časopisom identifikuje 
a hdyž so ći poradźi, wšitke generacije 
zapřijeć a narěčeć.

Luba Trudla, za to wuprajam tebi w 
mjenje wšěch čitarjow a čitarkow, w mje­
nje Serbskeho ewangelskeho towarstwa 

a  Serbskeho wosadneho zwjazka a jeho 
předsydy, Serbskeho superintendenta 
Rummela, wutrobny dźak. 

Sy 26 lět dołho wobhladniwje a spu­
šćomnje wšitke nitki našeho časopisa 
Pomhaj Bóh w ruce dźeržała. Sy pisała, 
wobdźěłała, přełožowała, rjadowała, foto­
grafowała a zwiski k twojim awtorkam 
a  awtoram pěstowała a z nimi přinoški 
wothłosowała.

Wuslědk bě, zo móžachu so čitarki a či­
tarjo kóždy měsac znowa na awtentiski, 
aktualny a informatiwny Pomhaj Bóh na 
wysokim niwowje wjeselić. W pomjatku 
wostanu nimo aktualnych rozprawow a po­
wěsćow tež cyrkwinskostawizniske pojed­
nanja z twojeho pjera kaž wo poslednich 
serbskich fararjach w serbskich wosadach 
sakskeje krajneje cyrkwje abo pojednanje 

wo po serbskich duchownych pomjenowa­
nych domach a rumnosćach. Nochcu za­
być naspomnić portrety, interviewy a do­
pomnjenki a rubriku „Spominamy“, kotruž 
sy wo často pozabytych serbskich ewan­
gelskich wosobinach pisała.

Luba Trudla, přejemy tebi za přichod 
Bože žohnowanje, strowotu a wjace časa 
z twojej swójbu, pak tola w nadźiji, zo smě­
my so dale wjeselić na přinoški wot tebje 
w našim časopisu. 

Zdobom witamy nowu redaktorku Katju 
Meyerowu, přejemy jej wjele wjesela w no­
wym dźěle a chcemy ju rady podpěrać, zo 
bychmy dale zajimawy Pomhaj Bóh měli.

Mato Krygaŕ a Krystof Rummel
w mjenje 

Serbskeho ewangelskeho towarstwa 
a Serbskeho wosadneho zwjazka

Štó je naćisnył „hłowu“ Pomhaj Bóh – Nowak abo Krawcec?
Na kóncu lětneje a wólbneje zhromadźiz­
ny Serbskeho ewangelskeho towarstwa 
zhonichmy wot hišće do kónc lěta w za­
stojnstwje přebywaceje redaktorki Pomhaj 
Bóh wjele wo stawiznach tuteho nam lu­
beho časopisa. Z terminowych přičin běše 
rozžohnowanje z Trudlu Malinkowej jako 
zamołwitej redaktorku na tutym zeńdźe­
nju předwidźane. Za jeje wjelelětne anga­
žowane dźěło dźakowachu so přitomni 
a zaspěwachu jej „Sławu“. 

W potom sćěhowacym přednošku wo 
stawiznach Pomhaj Bóh wěnowaše so wo­
na tež znowawuńdźenju časopisa w lěće 
1950. Nastupajo tehdyšeje „hłowy“ časo­
pisa citowaše njeboh Gerharda Wirtha, 
zo běše ju wudźěłał Měrćin Nowak-Nje­
chorński. Znajach pochad tuteje twórby hi­
nak a tak wołach do zhromadźizny: „Nje­
trjechi, ta je wot Hanki Krawcec z Varns­
dorfa!“ Zwotkel to wěm?

Česćenemu čitarstwu mam k rozjasnje­
nju prajić, zo běše mój nan Měrćin Zoba 
po wójnje wučer na gymnaziju we Varns­
dorfje a zo haješe wuske zwiski z tam by­
dlacej Krawcec swójbu. Wotpowědny na­
ćisk za Pomhaj Bóh bě hižo dołho do 1950 
pola Hanki Krawcec widźał. Wróćiwši so 
z Varnsdorfa nastupi bjezposrědnje słužbu 
jako sekretar w Serbskej superintenden­
turje w Bukecach. Běše potajkim w  tutej 
funkciji tež wozrodźenje Pomhaj Bóh sobu 
přewodźał. Čim bóle mějach jeho sylne, mi 
wot njeho njezwučene swary za awtenti­
ske, hdyž měješe lěta pozdźišo, w decem­
bru 1985, prěni eksemplar z nowej „hłowu“ 
w ruce. Ze wšelkich přičin wzda so tehdy 
rozkidanja swojeho hněwa na redakciju.

Mamy nětko na prěni wid kontrernej 
měnjeni, wuprajeni sup. n. w. Gerharda 

Wirtha a mojeho nana: Měrćin Nowak 
abo Hanka Krawcec. Njecham na žadyn 
pad někajku rozkoru zamiškrić abo so tu 
wo jejka wadźić, kiž su dawno hižo wuleh­
njene, ale chcu spytać, so z procesom no­
wonastaća našeho časopisa rozestajeć. 

Wotpohlad za nowowudaće Pomhaj 
Bóh 1950 běše hižo dlěši čas tu. Kritiski 
„terminowy rjećaz“ za ćišć běše pola „hło­
wy“. Z tuteje přičiny započachu hižo dosć 
zahe, so wo naćisk starać. Jenož tehodla 
běše mój nan naćiski hižo pola Hanki Kraw­
cec widźeć móhł, wšako so z rozpušće­
njom gymnazija 1949/50 do Łužicy wróći. 
Znowawuńdźenje Pomhaj Bóh so zaćichim 
přihotowaše. Za „hłowu“ bě jasne, zo přiń­
dźe jenož naćisk Hanki Krawcec do pra­
šenja, druheho njebě. Měrćin Nowak bě 
tehdy přistajeny nakładnistwa, sym pak 

sej wěsty, zo sam na někajkim naćisku 
dźěłał njeje.

Wuslědk z mojeho wida: „Hłowa“ Pom­
haj Bóh lěta 1950 je nastała na zakładźe 
tworićelskeho dźěła Hanki Krawcec, tech­
nisku realizaciju w ćišćerni měješe Měrćin 
Nowak na starosći. 

Snadź móhli wěcywustojni abo wědo­
mostnicy, kiž so ze serbskim wuměłstwom 
wuznaja, ze swojeho wida posudźować, 
štó je „hłowu“ Pomhaj Bóh stworił, kotraž 
je so wot 1950 do 1985 wužiwała.

Luba Trudla, rozsudźich so po dołhim 
přemyslowanju tole napisać. Rozsud wo­
zjewjenja wězo Tebi přewostaju. Rozžoh­
nuju so z Tobu jako Twój dopisowar z dźa­
kom za kóždu korekturu! Sym njesměrnje 
wjele wot Tebje wuknył!

Arnd Zoba z Bukec

„Hłowa“ Pomhaj Bóh wot lěta 1950 hač do lěta 1985                                                   Repro: PB

Božemje čitarjam Pomhaj Bóh
Předležace čisło Pomhaj Bóh je poslednje, 
kotrež sym jako zamołwita redaktorka ze­
stajiła. Po 26 lětach přepodam zastojnstwo 
z Nowym lětom 2026 do młódšeju rukow.

Z Pomhaj Bóh sym zwjazana, dalokož 
mój pomjatk saha. Z  tutym postrowom 
móžach jako dźěćo w domjacym Chasowje 
ducy po wsy nimale wšěch dorosćenych 
strowić. Jako mała šulska holca potom jó­
nu wob měsac časopis z tutym mjenom do 
domow nošach, kotryž bě nan z kemšow w 
Njeswačidle sobu dom přiwjezł. Nahladne 
łónco mějach tehdy na spočatku 1960tych 
lět po małym Chasowje rozdźěleć. Z „Pom­
haj Bóh, ja přinjesu Pomhaj Bóh“ zastupich 
do mnohich dworow a domow zwjetša 
staršich ludźi. Dwaceći pjenježkow čisło 
płaćeše, z kotrychž smědźach sej pjeć jako 
mzdu wobchować. Tu a tam sydaše k temu 
hišće plack abo něšto podobneho, štož 
mału roznošowarku wosebje zwjeseli.

W młodych lětach hdys a hdys přinošk 
do Pomhaj Bóh napisach. Dopomnju so, zo 
pod zaćišćom zestarjeneho wopytowar­
stwa na cyrkwinskim dnju w Hrodźišću 
1975 čitarjow namołwjach, ze swojimi dźě­
ćimi a wnučkami serbsce rěčeć, zo bychmy 
tež hišće za połsta lět (potajkim lětsa!) cyr­
kwinske dny swjećić móhli. Samsne lěto 
podach rozprawu wo swojim putnikowa­
nju ze serbskimi katolskimi młodostnymi 
z Waršawy do Częstochowy.

Po dlěšej přestawce, w kotrejž bě žiwjen­
ski puć hinaše priority stajał, so zaso Pom­
haj Bóh přiwobroćich – nětko jako man­
dźelska fararja a młoda mać w Hrodźišću. 
1984 załožich rubriku „Za naše dźěći“, ko­
truž tójšto lět sama pisach. 1991 zestajich 
swjedźenske čisło k  100lětnemu jubilejej 
załoženja Pomhaj Bóh. Wšelake dalše při­
noški sćěhowachu. Bjez dźiwa tuž, zo so 
mje kónc 1990tych lět prašachu, hač noch­
cyła redakciju přewzać. Dołho drje njetrje­
bach wahać, doniž njepřiprajich.

Z januarom 2000 započa so moje dźěło 
jako redaktorka. Oficialnje wšak wobcho­
wa serbski superintendent Siegfried Albert 
hač do swojeho wotchada na wuměnk 
2002 wobsahowu zamołwitosć, štož pak 
so w praksy njewuskutkowa. Běch w swo­
jim dźěle, kiž běchu dotal přeco mužojo-fa­
rarjo wukonjeli, prěnja žona a prěnja laj­
kowka-njeteologowka.

Ze započatka swojeho redaktorjenja so 
na to dopominam, zo jako zakład za dźěło 
wjele wjace njepřewzach hač někotre 
mapy z dohromady snadź dwaceći fotami 
a wosebity lineal za wuměrjenje petijow. 
Hodźiny dołho so tehdy z měrjenjom bě­
dźach, zo bych zwěsćiła, kelko teksta a kel­
ko fotow hodźi so na jednej stronje zaměst­
nić. Dopominam so tež na wosebite wu­
žadanje, jako w prěnich dnjach mojeho 
redaktorstwa serbski superintendent n. w. 
Gerhard Wirth zemrě – wodźaca wosobi­

na ewangelskeho serbstwa w druhej po­
łojcy 20. lětstotka. Kak měła w časopisu 
tutemu podawkej, kiž wěstu cezuru w na­
šim nabožno-narodnym žiwjenju wozna­
mjenješe, wotpowědować? Wužadowace 
bě tež, zo runočasnje z redakciju Pomhaj 
Bóh slědźerski nadawk w Serbskim insti­
tuće přewzach. Při tutym dwojakim dźěle 
wosta přichodnej lětdźesatkaj.

Mjeztym je so 26 lět minyło. Směrnica w 
redaktorskim dźěle bě mi, zo by Pomhaj 
Bóh był – kaž to podtitul praji – woprawdźi­
ty „časopis ewangelskich Serbow“. Njemě­
ješe předstajeć jenož serbske abo jenož 
cyrkwinske temy, ale kombinaciju mjez wo­
běmaj: serbsko-ewangelske temy. Štó he­
wak by je wobjednawał, hdyž nic naš jenič­
ki ćišćany medij? Pomhaj Bóh měješe skład­
nosć skićeć, w maćernej rěči čitać wo Bo­
žim słowje, wo podawkach w serbskim 
ewangelskim žiwjenju a wo wosobach, kiž 
so na wšelake wašnje wo nje prócuja. 
Składnostnje mějachu basnje, powědančka 
a recensije wo literarnym tworjenju a pućo­
wanske reportaže wo zajimawosćach dru­
hdźe swědčić. Tež na Delnju Łužicu chcych 
dźiwać, wo tamnišich podawkach informo­
wać a tam a sem přinošk w delnjoserbšćinje 
wozjewić. Zakładnje mějach so po zasadźe, 
zo by Pomhaj Bóh wotbłyšćował serbske 
ewangelske žiwjenje w přitomnosći a zo by 
so zbywace městno wužiło za přinoški ze 
stawiznow ewangelskich Serbow.

Dźěło na Pomhaj Bóh je mje wosobin­
sce wobohaćiło, je mi temy a zwiski wote­

wrěło, kiž bych hewak parowała. Wone bě 
mi žórło wjesela, inspiracije a spokojenja. 
Budźe to njemałe přestajenje, hdyž nětko 
po dohromady 312 wudatych čisłach hižo 
njetrjebam přinoški za časopis planować, 
skazać, pisać a korigować, so za awtor(k)a- 
mi tekstow a fotow rozhladować a z nimi 
jednać, měsačnje do nakładnistwa na zho­
towjenje chodźić ...

Wězo njebě redaktorske dźěło bjez wob­
ćežnosćow. Wjace dopisowarjow a wjace 
wothłosa běchu sej hižo redaktorojo do 
mnje přeli. Sčasami bě chětro wužadowa­
ce, w jednowosobowej redakciji wjele pra­
šenjow sama rozrisać dyrbjeć a kóždy 
měsac dypkowne wuchadźenje časopisa 
zaručić. Přiwzać a jako wuraz našeje na­
rodneje situacije akceptować maš problem 
woteběraceho čitarstwa, wšako njeje do 
dźěła pozbudźowace, hdyž při wšej prócy 
dochadźa wjace wotskazankow hač ska­
zankow. Wěsta wobćežnosć tež je, zo je 
Pomhaj Bóh w małym swěće serbskich 
medijow tón najmjeńši, na kotryž so mało 
dźiwa.

Po 26 lětach redaktorstwa mam wjele 
přičinow k dźakownosći. Bóh Knjez je mi 
trěbne duchowne a ćělne mocy spožčił, 
zo  smědźach dźěło tak dołho wukonjeć. 
Wjele awtor(k)ow je ze swojimi tekstowy­
mi, fotowymi a rysowanymi přinoškami 
časopis wobohaćiło. Składnostnje poda­
chu čitarjo z pokiwami kaž tež z připózna­
wacymi abo kritiskimi słowami pomocliwe 
nastorki. Jako wudawaćelej stej so Serbski 
wosadny zwjazk a Serbske ewangelske to­
warstwo wo dobre wuměnjenja za dźěło 
postarałoj. W pozadku je něhdyši předsy­
da SET Měrćin Wirth trěbne organizatori­
ske a techniske wěcy spušćomnje rjado­
wał. Wo wotstronjenje zmylkow w tekstach 
postarachu so wjelelětnej korektorce dr. 
Irena Šěrakowa a Lucija Bejmina kaž tež 
Marka Maćijowa, kotraž je składnostnje 
wupomhała, a Hilda Kućankowa, kotraž je 
delnjoserbske teksty přehladała. Zhoto­
wjenje a rozšěrjenje časopisa je wobsta­
rało Ludowe nakładnistwo Domowina, 
hdźež je wustojna stajerka Bettina Młyn­
kowa kóždemu čisłu spodobny napohlad 
spožčiła. Dowěrliwa bě składnostna wu­
měna z redakciju Katolskeho Posoła a jeje 
redaktorom Rafaelom Ledźborom. Wutrob­
nje so wšitkim za spomožne zhromadne 
dźěło dźakuju.

Wjeselu so, zo móžu redakciju Pomhaj 
Bóh do młódšeju rukow dale dać. Nowej 
redaktorce Katji Meyerowej přeju, zo by so 
z  dowěru a radosću do swojeho dźěła 
dała a je dołho wukonjeć móhła. Časopisej 
Pomhaj Bóh přeju, zo by hišće wjele lět 
z bohateho žiwjenja ewangelskich Serbow 
w přitomnosći a zašłosći rozprawjeć směł.

Pomhaj Bóh nam wšitkim!
Trudla Malinkowa

Redaktorka w swojej dźěłarni        
Foto: Robert Malink

Rozprawa Serbskeho ewangelskeho towarstwa na lěto 2025
Přednjesena na sobustawskej zhromadźiznje na reformaciskim dnju w Budyšinje

Předsyda SET Mato Krygaŕ poda rozprawu 
wo dźěle towarstwa w minjenym lěće. 

Foto: Trudla Malinkowa

Serbske ewangelske towarstwo ma tučas­
nje 49 sobustawow. To stej dwě wosobje 
mjenje hač loni. Třo su z towarstwa wustu­
pili, přistupiła je nowa čłonka, Hanka Kraw­
cec z Drježdźan.

Předsydstwu SET přisłušeja Stefan Cuš­
ka-Malink, dr. Günter Holder, Mato Kry­
gaŕ, Robert Maćij, Měrćin Wirth a Günter 
Wjenk kaž tež Serbski superintendent Kry­
stof Rummel.

Jako předsydstwo smy so lětsa trójce 
w Serbskim domje w Budyšinje schadźowa­
li a wuradźowali, w januarje, měrcu a aw­
gusće.

Dźěło w minjenym lěće
Loni, na druhej njedźeli adwenta, 8. de­
cembra, swjećachmy na Michałskej farje 
w Budyšinje adwentničku.

Wot 25. do 27. apryla wotmě so Serb­
ski ewangelski kónc tydźenja w Haine­
waldźe. Na nim wobdźěli so nimale połsta 
dorosćenych a dźěći. Katja a Leńka Meye­
rec a Lubina a Robert Malinkec běchu na­
božny kónc tydźenja přihotowali a pře­
wjedli. Za to so jim wutrobnje dźakujemy.

17. a 18. meje swjećachmy 79. serbski 
ewangelski cyrkwinski dźeń w Husce. 
Zeńdźenje zahaji so sobotu z přednoškom 
Roberta Lorenca wo Hušćanskej wosadźe 
w statistice Serbow Arnošta Muki. Mjez 
přitomnymi běchu wyši krajnocyrkwinski 
rada dr. Thilo Daniel z Drježdźan, Budyski 
superintendent Tilmann Popp a wosadny 
farar Thomas Schädlich. Njedźelniše kemše 
wobrubi projektowy dźěćacy chór z dźěći­
mi z Hodźijskeje, Budyskeje, Rakečanskeje 
a Bukečanskeje wosady pod nawodom sup. 
Krystofa Rummela. Popołdnju dožiwichmy 
wulkotny koncert 1. serbskeje kulturneje 
brigady. Zarjadowanja běchu we hłownym 
derje wopytane. Nochcu pak tež zamjelčeć, 
zo smy při přihotach a přewjedźenju cyr­
kwinskeho dnja z našimi mocami na naše 
hranicy storčili. Při wuzwolenju městnosće 
za cyrkwinski dźeń ma so přichodnje hišće 
bóle na to dźiwać, hač a kak smy w hosćićel­
skich wosadach zakorjenjeni.

16. awgusta bě swójbne pućowanje 
a dworowy swjedźeń pola Maćijec w Hru­
bjelčicach. Ekumenisku nutrnosć swjeće­
štaj sup. Krystof Rummel a dekan Wito 
Sćapan. Hudźbna skupina „Fünf an der 
Feier“ poskići wjesoły program. Dožiwich­
my jedyn z dotal najrjeńšich dworowych 
swjedźenjow. Wutrobnje dźakujemy so 
Maćijec/Jaworkec swójbje a wšěm pomoc­
nikam za přihoty a přewjedźenje. Lubi čło­
nojo, wužiwajće tutu jónkrótnu składnosć 
serbskeje ekumeniskeje zhromadnosće 
přez generacije. 

Bjesady w Rakecach, Hodźiju a Buke­
cach dale aktiwnje skutkuja a tak serbske 

žiwjenje w swojich wosadach wobohaćeja. 
Cyłkownje so 16 zarjadowanjow přewje­
dźe. Wo problemach w Bjesadach sym lo­
ni hižo rozprawjał. Njehladajo na to kroča 
tež po nowych pućach. W Rakecach je wo­
sada format „Swjatok“ etablěrowała, na 
kotrymž so tež tamniša Bjesada ze zarja­
dowanjemi wobdźěla. W Hodźiju su runje 
wotewrili wopomnjensku šćežku Pětra 
Młónka na iniciatiwu našeho čłona a nes­
tora Hodźijskeje Bjesady Gerata Krawca. 
W Bukecach přihotuja wustajeńcu na 
gmejnskim zarjedźe z fotami drastoweje 
skupiny, kotraž budźe potom zjawnosći 
přistupna.

Sobotu, 20. septembra, su so Bjesady 
na swoju lětušu mjeztym hižo třinatu dźě­
łarničku w Rakecach zešli. Zajimcy přiń­
dźechu mjez druhim z Budyšina, Hodźija, 
Wuježka a z hosćićelskeje wosady. Lubina 
Malinkowa přednošowaše wo serbskich 
poskitkach w digitalnym swěće a Olaf 
Langner wo swojim čestnohamtskim dźěle 
w Sakskej krajnej synodźe. Wutrobny dźak 
słuša Rakečanskej Bjesadźe za wuběrny 
přihot a přewjedźenje zarjadowanja. Bo­
hužel so tónraz jenož mało hosći na dźě­
łarničce wobdźěli. Škoda, dokelž běše te­
ma hłowneho přednoška wosebje za dźěło 
Bjesadow zajimawa a aktualna. Dyrbimy 
přemyslować, kak z tutym formatom při­

chodnje dale wobchadźamy.
Wosebity wotrězk rozprawy chcu wěno­

wać socialnym medijam. Našu internetnu 
stronu smy dale polěpšili. Wo aktualnosć 
strony stara so Diana Pašcyna wot Serb­
skeje superintendentury. Za to pak dyrbiće 
jej prošu waše terminy sčasom podać. 

Pola messaging app signal mamy 
serbsku ewangelsku skupinu, kotraž ma 
mjeztym hižo 33 sobustawow. Čłonojo 
skupiny informuja tam wo přichodnych 
terminach abo rozprawjeja z fotami a 
krótkimi přinoškami wo zašłych podaw­
kach.

Nowej stronje Pomhaj Bóh pola insta­
gram a facebook, zarjadowanej na ini­
ciatiwu Katje Meyeroweje, informujetej 
zdobom wo terminach w ewangelskich 
Serbach.

Tež lětsa je Pomhaj Bóh zaso prawid­
łownje kóždy měsac wuchadźał a wobšěr­
nje wo wšitkich zarjadowanjach ewangel­
skich Serbow kaž tež wo dalšich podaw­
kach rozprawjał. Za to so redaktorce Trudli 
Malinkowej a wšitkim dopisowarjam wu­
trobnje dźakujemy. Po 26 lětach redaktor­
stwa Trudle Malinkoweje přeńdźe tute 
dźěło nětk do młódšich rukow. Smy dźa­
kowni, zo je Katja Meyerowa zwólniwa, 
wot januara 2026 redakciju přewzać. 

Ochranowske hesła na lěto 2026 su w 
Ludowym nakładnistwje Domowina wušli. 
Dźakujemy so Marce Maćijowej a Olafej 
Langnerej za zestajenje manuskripta 
hesłow.

Wuhlad na lěto 2026
Hromadźe z chórom Budyšin chcemy z na­
hrawanjemi serbskich kěrlušow za Bože 
słowo w rozhłosu pokročować. Planujemy 
w tym zwisku tež dźěłarničku za zajimcow 
za Bože słowo k dnjej w rozhłosu mdr. Za 
to pytamy pomoc a podpěru z towarstwa.

Serbski ewangelski kónc tydźenja budźe 
wot 10. do 12. apryla 2026 zaso w Haine­
waldźe. Cyrkwinski dźeń wotměje so 13. 
a  14. junija we Wojerecach hromadźe z 
20. serbskim domizniskim dnjom. Prócuje­
my so, zo wuhotujemy w přichodnym lěće 
tež zaso dworowy swjedźeń w Hrubjel­
čicach. 

Wudawanje časopisa Pomhaj Bóh kaž 
tež Ochranowskich hesłow budźemy zaso 
wobstarać. Klětu na reformaciskim dnju 
chcemy zaso sobustawsku zhromadźiznu 
přewjesć. Namjety za městnosć zhroma­
dźizny su nam lubje witane.

Na kóncu rozprawy so wšitkim čłonam 
našeho towarstwa a wšěm dalšim wosad­
nym dźakujemy, kotřiž so wo serbske 
ewangelske žiwjenje prócuja a je podpěru­
ja. Nadźijamy so na dalše dobre zhromad­
ne dźěło.                                 Mato Krygaŕ

Wo towarstwowym dźěle a nabožnym časopisu
Hłowna zhromadźizna SET na reformaciskim dnju w Budyšinje

Lětuša sobustawska zhromadźizna Serb­
skeho ewangelskeho towarstwa měješe 
wobšěrny program. Nimo dźěławosće to­
warstwa a wólbow předsydstwa steješe 
w srjedźišću wudawanje Pomhaj Bóh w za­
šłosći a přichodźe. Po zwučenym wašnju 
wotmě so zhromadźizna na reformaci­
skim dnju, tónkróć w Michałskej wosadźe 
w Budyšinje.

Zeńdźenje zahaji so w cyrkwi z nutrno­
sću sup. Krystofa Rummela. W duchow­
nym słowje rozpominaše znatu zasadu: 
„Na čož swoju wutrobu wjazaš, to je Twój 
Bóh.“ Nutrnosć zakónči so ze žohnowa­
njom a z reformaciskim kěrlušom „Jed’n 
twjerdy hród“.

Po tym zhromadźi so 31 wobdźělnikow, 
mjez nimi třo hosćo, na Michałskej farje. 
Tu wočakowachu jich rjenje kryte blida 
a bohata swačina, wo čož běštaj so Měr­
ćin Wirth a Tereza Bejmakowa postarałoj. 
Wutrobny dźak jimaj!

Zhromadźizna zahaji so z  rozprawu 
předsydy Mata Krygarja wo dźěle w mi­
njenym lěće (hlej strona 8). Zdobom roz­
žohnowaše z dźaknymi słowami a kwěće­
lom Trudlu Malinkowu po 26 lětach z re­
daktorstwa Pomhaj Bóh. Zhromadźeni 
zanjesechu jej trójnu „Sławu“. Předsyda 
předstaji nowu redaktorku Katju Meye­
rowu, namołwjejo přitomnych, ju z dopi­
sami podpěrać.

Přehlad wo financach towarstwa poda 
Měrćin Wirth. Rozprawu rewizijneje komi­
sije přednjese Gerat Krawc. Wón wu­
zběhny spušćomne a přewidne dźěło po­
kładnika Měrćina Wirtha a solidnu financ­

nu bazu towarstwa. Přez powyšenje abo­
nementa su so dochody Pomhaj Bóh po­
wyšili, přiwšěm dochody z abonementa 
a darow jenož 15 procentow wudawkow 
kryja. Na financielny problem je so wuwiło 
swójbne kónctydźenja w Hainewaldźe, kiž 
je so inflacije dla wo 70 procentow podró­
šiło, tak zo SET wjele přisadźi. Tehodla měł 
so w přichodźe pak wobdźělenski pjenjez 
za Hainewalde pak sobustawski přinošk 
SET zwyšić. 

W sćěhowacej diskusiji nača fararka 
Jadwiga Malinkowa prašenje, kak měło ze 
serbskim cyrkwinskim dnjom dale hić. Štó 
je wuhotowar: SET abo hosćićelska wosa­
da? Powšitkownje so měnješe, zo nima ža­
dyn zmysł, dźeń wotwonka organizować 
kaž lětsa w Husce, hdźež njebě žadyn za­
jim za njón we wosadźe. Loni w Gołkoj­
cach bě so cyrkwinski dźeń hromadźe 
z  wosadnym swjedźenjom organizował. 
Scyła je so w Delnjej Łužicy atmosfera za 
to serbske polěpšiła. Z cyrkwinskim dnjom 
měło so po nětčišim systemje pokročować, 
tak zo so wotměnjejo w Hornjej, srjedźnej 
a Delnjej Łužicy wotměwa.

Předsyda SET rozprawješe, zo su nowi 
rěčnicy nabožneho słowa w rozhłosu MDR 
trěbni. Zwólniwi młodostni tu su, ale něm­
ska běrokratija temu zadźěwa, dokelž 
móhło so wo „dźěćace dźěło“ jednać.

Günter Holder na to pokaza, zo bě lětu­
ša 13. dźěłarnička Bjesadow w Rakecach 
snadnje wopytana. Dźěłarnički njeměli so 
nazymu, ale w zažnym nalěću wotměć. 

Nowe předsydstwo SET (wotlěwa): Mato Krygaŕ, Robert Maćij, dr. Lubina Malinkowa, 
sup. Krystof Rummel, Günter Wjenk, Měrćin Wirth a Stefan Cuška-Malink.

Foće: Trudla Malinkowa, PB

Stara a nowa redaktorka Pomhaj Bóh: 
Trudla Malinkowa a Katja Meyerowa

Snadź je tež nowy format trěbny.
Gerat Krawc a sup. Rummel skedźbni­

štaj na njedawno wotewrjenu pomjatnu 
šćežku Pětra Młónka a poskićeštaj k tutej 
składnosći wudatu brošuru na předań. 
Trudla Malinkowa poruči wopyt aktual­
neje dźiwadłoweje hry NSLDź „Won do 
swěta“, kiž jedna wo wupućowanju Ser­
bow do zamórskich krajow. Sup. Rummel 
rozprawješe, zo změja nowe němske spě­
warske, na kotrychž so nětko dźěła, z psal­
mom a kěrlušomaj tež serbski podźěl. Cor­
nelia von Ruthendorf-Przewoski skedźbni 
na klětu w Halle so wotměwacu konferen­
cu wo mjeńšinach w cyrkwi, hdźež chce 
ewangelskich Serbow předstajić.

W sćěhowacych wólbach so dotalni čło­
nojo předsydstwa hač na Güntera Holde­
ra znowa k wólbam stajichu. Mato Krygaŕ 
dźakowaše so jemu za 15 lět sobudźěła 
w  předsydstwje SET a za wožiwjenje 
serbskeho dźěła w Rakečanskej wosadźe. 
Město njeho kandidowaše Lubina Malin­
kowa. Wšitcy kandidaća so wuzwolichu, 
tak zo přisłušeja předsydstwu nětko Ste­
fan Cuška-Malink, Mato Krygaŕ, Robert 
Maćij, Lubina Malinkowa, Měrćin Wirth, 
Günter Wjenk a sup. Krystof Rummel. 
W  rewizijnej komisiji njedóńdźe k  změ­
nam, Hanaróža Šafratowa a Gerat Krawc 
so znowa wuzwolištaj.

Zhromadźizna zakónči so z  přednoš­
kom Trudle Malinkoweje wo stawiznach 
časopisa Pomhaj Bóh.

Trudla Malinkowa

Po serbskich ewangelskich duchownych pomjenowane domy a rumnosće (10, 3. dźěl – kónc)

Handrij Zejler – farar, basnik a redaktor
„Dom Zejlerja a Smolerja“  

we Łazu (1999)
W prěnich lětach po přewróće hromadźi­
chu so za kulturu a stawizny Łazowskich 
stron zajimowani wobydlerjo wokoło kom­
ponista Jana Pawoła Nagela ze Złyčina. 
Pod jeho wliwom přiwobroćichu so přede­
wšěm serbskim tradicijam. Nagel bě po 
přewróće krótki čas předsyda Domowiny 
był a mjez druhim docpěł, zo so Załožba 
za serbski lud 1991 we Łazu załoži. 1994 
iniciěrowaše hromadźe z Wernerom Tho­
masom z Běłeho Chołmca załoženje Spě­
chowanskeho towarstwa zetkanišćo Dom 
Zejlerja a Smolerja (Förderverein Begeg­
nungsstätte Zejler-Smoler-Haus Lohsa). 
Nagel přewza předsydstwo, so pak zwo­
prawdźenja załožerskeje ideje hižo njedo­
čaka. Wón 1997 zemrě.

Jako „Dom Zejlerja a Smolerja“ wutwa­
ri so bywša cyrkwinska šula na Łazowskej 
nawsy w bjezposrědnym susodstwje cyr­
kwje. W cyrkwi bě Handrij Zejler jako farar 
skutkował, na šuli bě Jan Arnošt Smoler ja­
ko syn wučerja wotrostł. Tehodla měješe 
dom wobě mjenje nosyć. Ze swjedźenskim 
zarjadowanjom jón 2. julija 1999 zjaw­
nosći přepodachu.

Dom zrozumi so jako zetkanišćo za 
serbsku a němsku kulturu. Nimo trajneje 
přehladki wuhotuja tam tež wosebite wu­
stajeńcy a přeprošuja na čitanja, přednoš­
ki, koncerty, spěwne wječorki a podobne 
zarjadowanja. W prěnich lětach wuda to­
warstwo wjacore spisy wo wuznamnych 
Łazowskich serbskich wosobinach. Čłono­
jo towarstwa staraja so tež wo hladanje 
rowa Handrija Zejlerja na wosadnym kěr­
chowje. Jako předsyda skutkuje wot lěta 
2002 Reinhardt Schneider z Łaza.

„Zejlerjowa bróžnja“  
we Wojerecach (2014)

Po wuznamnym fararju a basniku nosy 
Wojerowska župa Domowiny hižo dlěje 
hač sto lět mjeno „Handrij Zejler“. Před 
něšto lětami přeńdźe mjeno tež na pó­
dlanske twarjenje na župnej ležownosći 
na Drježdźanskej dróze 18. Z třoch gara­
žow tehdy zetkanišćo wutwarichu, kotre­
muž we wobłuku prěnjeho swójbneho po­
połdnja Wojerowskeje župy 27. junija 2014 
mjeno „Zejlerjowa bróžnja / Zejler-Scheu­
ne“ spožčichu. 

Wo tym informowaše mje w měrcu 
2015 tehdyša regionalna rěčnica Do­
mowiny we Wojerecach Christina Šołćina. 
Mjeno wšak so w nowinskej rozprawje wo 
swójbnym popołdnju (SN 30.6.2014) ani 
njenaspomni a so w minjenych lětach je­

nož zrědka wužiwaše. Dźensniši zamołwići 
Domowiny we Wojerecach su měnjenja, 
zo bróžeń scyła žane mjeno nima.

Bróžeń je wuhotowana z  drjewjanymi 
kamorami a witrinami w burskim stilu. Na 
mjenodawarja dopominatej wulkej nasćě­
nowej wobrazaj. Jedyn pokaza jeho posta­
wu před łužiskej krajinu, tamny ilustruje 
štučku jeho w socialistiskim času rady cito­
waneje basnje „Swětłabojazni čashaćerjo“ 
z  lěta 1843. Na podesće steji jeho mje­
dźana busta, při kotrejž jedna so wo dalši 
eksemplar busty, kotruž bě rězbar Konrad 
Zenda z  Drježdźan 1949 za Zejlerjowy 
pomnik we Łazu zhotowił. Wuhotowanje 
pochadźa ze  serbskeju tradiciskeju kabi­
netow we Wojerecach, kotrejž běštej za 
socialistiski čas w šuli „Handrij Zejler“ a w 
załožerskim domje Domowiny wobstałoj, 
ale so w lětach po přewróće rozpušćiłoj.

Dalše wopominanja Zejlerja
Jako „najsławniši Serb“, za kotrehož bě­
chu jeho słucharjo serbskeho rozhłosa w 

Bywša šula, nětko „Dom Zejlerja a Smolerja“ na nawsy we Łazu             Foće: Andreas Kirschke

„Zejlerjowa bróžnja“ na ležownosći Domowinskeho zarjada we Wojerecach

lěće 2005 wuzwolili, ma Zejler tójšto dal­
šich wopomnišćow. Najznaćiše su jeho po­
mnik a tafla w Słonej Boršći a jeho pomnik 
a row we Łazu. W Rakecach swědči po­
mjatny kamjeń wo tym, zo bě pioněrske 
přećelstwo šule jeho mjeno nosyło. W Ma­
lešecach dopomina tafla na to, zo bě 
1827 na farje spěw „Lubka lilija“ spěsnił.

Mjeno „Handrij Zejler“ nosy wot lěta 
1921 Wojerowska župa Domowiny. Tež 
wšelake dróhi su po nim pomjenowane 
kaž w Brěmjenju, Chrósćicach a Słonej 
Boršći, we Łazu a Wojerecach. 1911 zało­
žene Łazowske serbske towarstwo rěkaše 
„Handrij Zejler“, tehorunja w NDRskim ča­
su prodrustwo (LPG) w Kinajchće a kolek­
tiw ratarskeho wikowanskeho drustwa 
(BHG) w Rakecach, pioněrskej přećelstwje 
w Rakecach a we Worklecach kaž tež 
brigada we Wětrowskej šamotowni. Wo 
serbsku rěč zasłužbnym wosobinam spož­
ča Sakske ministerstwo za wědomosć 
a wuměłstwo wot lěta 2014 Myto Zejlerja. 

Trudla Malinkowa



Wušiwanka pyši dźensa wosadnu rumnosć 
na Slepjanskej farje.   Foto: Jadwiga Malinkowa

Manfred Hermaš rozžohnowy

Přednošk wo fararjomaj

Wušiwanka ze Slepoho
Přeco zaso raz přińdu ke mni wosadni, zo 
bychu serbske spěwarske abo serbsku bi­
bliju Slepjanskej wosadźe darili, dokelž ju 
doma hižo njerozumja, nječitaja abo pro­
sće wjace njetrjebaja. Před něšto lětami 
bě Marlies Schubertowa z Bruchoc stato­
ka w Slepom pola mje. Njeměješe pak kni­
hu, ale wušiwane serbske hrónčko na hižo 
kusk zežołtnjenym płaće sobu, kiž chcyše 
wosadźe darić. Wona powědaše, zo je 
hrónčko hižo dołho w swójbnym wobsyd­
stwje, zo pak nichtó njewě, štó je je wuši­
wał, hdy je so to stało a ke kotrej skład­
nosći.

Tak je so Slepjanskej wosadźe njenadźi­
cy wušiwanka dariła. Smy ju restawrować 
a zaramikować dali, zo njeby so dale roz­
próła. Wušiwanka je 55 x 34 cm wulka, 
dwubarbnje w žołtym a čornym cwornje 
steji tam w hornjoserbšćinje hrónčko (po 

dźensnišim prawopisu):
Was Boži jandźel

přewodźej,
Wam starosć, prócu polóžej,

Njech Waše dźěło
z Bohom dźe,

Wam duša žohnowana je.
Wěste je, zo pochadźa wušiwanka něhdźe 
z prěnich lětdźesatkow 20. lětstotka. Płat 
za křižikaty pich, tak mjenowany AIDA-
płat z bałmy, je mjenujcy hakle wokoło lě­
ta 1900 nastał. Prawdźepodobnje je wuši­
wanka składnostnje kwasa nastała. Snadź 
jako kwasny dar, snadź pak je ju tež nje­
wjesta sama zhotowiła, wšako su młode 
holcy hustohdy same swoje wěna za kwas 
spřihotowali. Na Bruchoc statoku w Sle­
pom, hdźež je so wušiwanka chowała, staj 
so w juliju 1932 Hans Mazula a Hanka 
Mudric woženiłoj. Bohužel pak jimaj dołhe 

mandźelstwo popřate njebě. Hans Mazula 
zahiny w februarje 1946 z 33 lětami w ru­
skej jatbje a Hanka Mazulina zemrě 1949 
z 35 lětami na leukemiju.

Jeli bě to jeju kwasne hrónčko, tak je 
wone mjeztym nimale sto lět stare. Wone 
swědči wo pobožnym serbskim holanskim 
žiwjenju w Slepjanskej wosadźe do Druhe­
je swětoweje wójny.  Jadwiga Malinkowa

W rjedźe „Swjatok“ Rakečanskeje wosady 
přednošowaše 15. nowembra sup. n. w. 
Jan Malink na temu „1933: Dwaj fararjej 
– dwaj rozsudaj“. Wón předstaji žiwjenskej 
pućej susodneju fararjow Jurja Malinka we 
Łazu a Juliusa Rioty w Rakecach. Wobaj 
běštaj spočatnje spřećelenaj, doniž politi­
ske poměry w nacistiskim času jeju poměr 
zasadnje njezměnichu a wonaj so do na­
přećiwneju lěhwow njepodaštaj. Mjeztym 
zo skutkowaše Malink jako přećiwnik bru­
nych mócnarjow a protagonist Wuzna­
warskeje cyrkwje (BK), sta so Riota ze so­
bustawom strony NSDAP a z wusahowa­

cym zastupjerjom Němskich křesćanow 
(DC). 1938 dyrbještaj so wobaj swojeje wo­
sady wzdać. Malink dyrbješe Łužicu wopu­
šćić a 1942 we wuhnanstwje zemrě. Riotu 
přeńdźenjow dla zajachu, na čož wón po 
wójnje do Kanady emigrowaše a  w lěće 
2000 w starobje 99 lět na Hawaii zemrě.

Za zajimawe wuwjedźenja so něhdźe 35 
serbskich a němskich, katolskich a ewan­
gelskich připosłucharjow z wutrobnym při­
kleskom dźakowaše. W diskusiji so mjez 
druhim na to pokaza, zo so tež w našej 
dźensnišej polarizowanej towaršnosći poli­
tiskich přičin dla přećelstwa rozłamaja. 

Zdobom rozdźělnej žiwjenskej pućej Malin­
ka a Rioty wo tym swědčitej, što móže so 
z cyrkwju stać, hdyž so swojich korjenjow 
zdaluje.                         Trudla Malinkowa

Přednošowar Jan Malink    Foto: Robert Malink

Rozžohnowanje Manfreda Hermaša (2. wotl.) na kemšach w Lubinje           Foto: Dirk Nazdala

Na wotewrjenskich kemšach 11. posedźe­
nja V. krajneje synody EKBO srjedu, 19. no­
wembra, w delnjołužiskim Lubinje su Man­
freda Hermaša z Rownoho jako předsydu 
Serbskeje přirady EKBO rozžohnowali. 
Wot lěta 2006 je so wón w tutej poziciji ni­
male lětdźesatkaj za serbske cyrkwinske 
dźěło we Łužicy a w krajnej cyrkwi EKBO 
zasadźował.

Generalna superintendentka Theresa Ri­
necker a prezes synody Harald Geywitz 
dźakowaštaj so Manfredej Hermašej za je­
ho skutkowanje. Tak wuzběhny generalna 
superintendentka, kak wón hižo 51 lět čest­
nohamtsce w cyrkwi skutkuje, mjez druhim 
43 lět jako lektor a 31 lět jako predikant. 
Zdobom je wón přez lětdźesatki w serbski­
maj rozhłosomaj MDR a RBB nabožne sło­
wa wuhotował. Jeho zasłužba bě a je, zo 
zwjaza ze swojim skutkowanjom Hornju 

a Delnju Łužicu. Ze strowotnych a starob­
nych přičin pak je nětko lětsa swoje skutko­
wanje w Serbskej přiradźe EKBO zakónčił.

Zwjeselace bě, zo bě na synodalnych 

kemšach hornjo- a delnjoserbšćina – w sće­
nju, modlitwje, štučkach kěrlušow a pola 
Božeho wotkazanja – widźomna a sły- 
šomna.                    Jadwiga Malinkowa

07.12. 	2. njedźela adwenta
12.00 	nutrnosć w serbskim rozhłosu 
	 (sup. Rummel)
14.00 	dwojorěcna namša w Huštanju 
	 (fararka Schlüter, H. Leipner, Ch. Pi- 
	 niekowa), pśizamknjo se kafejpiśe  
	 w kafejowni Kśišowka z adwentnym  
	 spiwanim
14.30 	kemše w Budyšinje w Michałskej  
	 cyrkwi (sup. Rummel), přizamknje  
	 so adwentnička na farje

09.12.	wutora
19.00 	žiwy adwent w Rakecach

18.12.	štwórtk
18.00 	žiwy adwent we Wuježku

21.12.	4. njedźela adwenta
10.00 	kemše z Božim wotkazanjom w Ra- 
	 kecach (sup. n. w. Malink)
12.00 	nutrnosć w serbskim rozhłosu 
	 (sup. n. w. Malink)

25.12.	1. dźeń hód
10.00 	dwurěčne kemše w Rakecach 
	 (farar Malink)
10.00	 namša w Serbskej cerkwi w Chóśe- 
	 buzu (farar Jachmann)

26.12. 2. dźeń hód
10.15 	kemše z Božim wotkazanjom w Bu- 
	 dyšinje w Michałskej cyrkwi 
	 (sup. Rummel)
12.00 	nutrnosć w serbskim rozhłosu 
	 (sup. Rummel)

04.01. 2. njedźela po hodźoch
12.00 	nutrnosć w serbskim rozhłosu 
	 (sup. Rummel)
14.30 	ekumeniski nyšpor w cyrkwi Našeje  
	 lubeje knjenje w Budyšinje (kanonik  
	 Sćapan, sup. Rummel), přizamknje  
	 so hodownička na Benowej žurli

Janšojce. Na popołdnju reformaciskeho 
dnja, 31. oktobra, swjećachu w tudyšej 
cyrkwi serbske kemše z  Božim wotkaza­
njom, na kotrež 63 kemšerjow z wokoliny 
a z Choćebuza přichwata. Liturgiju měje­
še farar Tobias Pawoł Jachmann z Baršća, 
prědował je lektor Hartmut Leipner. Po 
kemšach běchu wšitcy na bjesadu při ko­
feju a tykancu na faru přeprošeni.

Budyšin. Wutoru, 4. nowembra, zaklinča­
chu wječor w Lutherowym domje na Hošic 
hasy serbske Taizé-spěwy. Ekumeniske za­
rjadowanje wotmě so druhi raz. Cornelia 
von Ruthendorf-Przewoski bě na nje pře­
prosyła a teksty a modlitwy přihotowała. 
Dokelž běchu mjez šěsć wobdźělnikami 
jenož Serbja a Češa, so wšitko w serbšći­
nje a čěšćinje wotmě. Němcy su pak teho­
runja witani. Přichodne Taizé-spěwanje 
budźe w januarje. Termin so sčasom w 
Pomhaj Bóh wozjewi.

Horni Wujězd. Pokutny dźeń, 19. nowem­
bra, wotmě so w Tuchorskim lěsu dwurěč­
na ekumeniska nutrnosć před něhdyšim 
bunkerom, w kotrymž běchu do přewróta 
atomowe rozbuchadła składowane. Zhro­
madnje wuhotowałoj staj ju predikantka 
Annemarie Simonowa z Trupina a teologa 
Měrko Pohonč z  Wotrowa. Wo hudźbne 
wobrubjenje postarachu so dujerjo z Nje­
swačidła. Něhdźe 70 katolskich a ewangel­
skich, serbskich a němskich wěriwych 
z wokolnych wosadow so wobdźěli. Tradi­
ciju tuteje nutrnosće bě 1995 załožił te­
hdyši Hornjowujězdźanski farar Handrij 
Blumenstein.

Choćebuz. Serbska přirada Ewangelskeje 
cyrkwje Berlin-Braniborska-šleska Hornja 
Łužica (EKBO) je na swojim posedźenju 
štwórtk, 27. nowembra, fararku Jadwigu 
Malinkowu ze Slepoho za nowu předsydku 

wuzwoliła. Jeje zastupjerka je dr. Madlena 
Norbergowa. Tehorunja rozsudźichu, zo 
ma Malinkowa naslědnica Manfreda Her­
maša jako społnomócnjena za serbske na­
ležnosće EKBO być. Rozsud ma EKBO 
hisće wobkrućić.

Komorow. Pjatk, 28. nowembra, swjećeše 
Domowinska skupina Komorow-Trupin-Ra­
kecy swoju adwentničku w Komorowskim 
młodźinskim klubje. Na nju běchu sej dr. 
Lubinu Malinkowu přeprosyli, kotraž před­
nošowaše něhdźe 25 přitomnym wo skut­
kowanju serbskich misionarow we a zwon­
ka Łužicy. Zhromadne popołdnje wuklinča 
ze spěwanjom adwentnych spěwow. Do­
kelž jenož hišće mało ludźi serbšćinu běž­
nje wobknježi, wotmě so zarjadowanje 
přewažnje w němskej rěči.

Drježdźany. Něhdźe dwaceći Serbow ze 
sakskeje stolicy zeńdźe so sobotu, 29. no­
wembra, ze sup. Krystofom Rummelom na 
ekumenisku adwentničku w rumnosćach 
Hubertusoweje wosady na Běłym jelenju. 
Zhromadne spěwanje adwentnych spěwow 
přewodźeše Armin Busch z Drježdźan na 
gitarje. Po nutrnosći předstaji sup. Rummel 
lětsa załoženy wopomnjenski puć basnika 
Pětra Młónka wokoło Hodźija a k temu 
wušły domiznowědny zešiwk.

Wojerecy. W Čornym Chołmcu ma so při­
prawić pomjatna tafla za před lětom ze­
mrětu zasłužbnu wjesnjanku Gertrud Win­
carjowu, kotruž sej tam wosebje jako „mać 
Krabatoweho młyna“ česća. Nimo teho bě 
wona dołholětna wjesnjanostka a zamoł­
wita za serbske naležnosće we Wojere­
cach. Z dalšej taflu chcedźa počesćić Aw­
gusta Lapšticha składnostnje jeho klě­
tušich 100. posmjertnin. Wón bě mějićel 
serbskeje ćišćernje we Wojerecach a doł­
holětny předsyda tamnišeho serbskeho 
towarstwa.

W oktobru je so dariło za Serbske ewan­
gelske towarstwo 23 eurow, 10 eurow a 3 
eura a za Pomhaj Bóh 35 eurow a 15 eu­
row. Bóh žohnuj dary a darićelow.

Před 150 lětami, 6. decembra 1875, na­
rodźi so farar Hermann Schmidt do serb­
skeje ratarskeje swójby w texaskim Serbi­
nje. Jeho nan pochadźeše z Krynhelec, bě 
1869 do Serbina wupućował, sej tam far­
mu załožił a so ze Serbowku woženił. Syn 
bu w Serbinskej cyrkwi wukřćeny a 1890 
serbsce konfirměrowany. Po wuchodźenju 
wjesneje šule kubłaše so wot 1891 do 1898 
na seminarje Missouri-synody w Spring­
field, Illinois, na fararja. Zastojnstwo za­

stawaše we wšelakich wosadach, spočat­
nje w Texasu, pozdźišo w statomaj Illinois 
a Iowa. Po smjerći fararja Hermana Ki­
liana w Serbinje 1920 wróći so na naležne 
próstwy tamnišich wosadnych dom. 11. ju­
nija 1922 bu jako farar w Serbinje zapo­
kazany. Serbske kemše w cyrkwi hižo nje­
swjećeše, při domjacych wopytach a spo­
wědźach pak po potrjebje serbšćinu nało­
žowaše. Serbsce prědowaše k wosebitym 
składnosćam, tak 1929 k 75lětnemu jubi­
lejej wosady a 1937 při postajenju pomni­
ka za załoženje Serbina při cyrkwi. Z jeho 
pjera stej dwě serbskej basni znatej. Jednu 
wěnowaše swojemu předchadnikej Her­
manej Kilianej, tamna je přełožk ameriske­
ho patriotiskeho spěwa. Hermann Schmidt 
bě dwójce woženjeny a měješe wosom 
dźěći. Swojej ródnej wosadźe słužeše 25 
lět hač do swojeje smjerće 4. julija 1947. 
Wón bě posledni serbski farar w Serbinje.

T.M


